
Ungbarnavernd


Sjónpróf

Mikilvægasta sjónpróf ævinnar er fyrsta nákvæma sjónprófið. Það er hægt að framkvæma um eða upp úr 3ja ára aldri með t.d. HVOT-prófi. Sjónprófið er einn gagnlegasti liðurinn í 3 ½ árs skoðuninni. Sjón og samsjón eru þá ennþá í mótun og tiltölulega auðvelt að hafa áhrif til góðs með einföldum ráðum, t.d. plástursmeðferð. Mikilvægt er að augnskoðun dragist ekki, þar sem möguleikar til meðferðar verða mun síðri eftir því sem barnið er eldra. Sjón er mæld með því að ákvarða hversu smáa stafi menn geti lesið í ákveðinni fjarlægð. Til eru ýmsar gerðir sjónprófunartaflna og er mælingar-fjarlægðin ekki alltaf sú sama. Algengast er að töflur séu gerðar fyrir 6m, 5m, 4m eða 3m. Oftast má sjá á töflunni fyrir hvaða fjarlægð hún er gerð, t.d. er efsti stafur á 6 metra töflu merktur með 60 og á 5 metra töflu með 50. Sjón yngstu barnanna er yfirleitt mæld með svokallaðri HVOT-töflu. Hana má reyndar nota fyrir alla aldurshópa. Flestar HVOT-töflur eru gerðar fyrir 3m fjarlægð, þótt reyndar séu einnig til HVOT-töflur fyrir 4m fjarlægð. Ekki er alltaf hægt að sjá á töflunni fyrir hvaða fjarlægð hún er hönnuð. Kemur mælingarfjarlægðin þá aðeins fram í meðfylgjandi leiðbein-ingum. Áríðandi er að ávallt sé mælt úr réttri fjarlægð. HVOT-taflan er eingöngu sett saman úr þessum fjórum samhverfu bókstöfum H, V, O og T. Voru þeir valdir til þess að sem minnst reyndi á hægri vinstri skilning. Á töflunni eru 10 raðir með bókstöfum af þeirri stærð sem svarar til sjónskerpu á bilinu frá 6/60 til 6/6. 


Lýsing á töflu þarf að vera jöfn og góð. Hentugt er t.d. að lýsa töfluna með “Luxo lampa”. Prófa skal ætíð hvort auga fyrir sig. Rétt er að temja sér að byrja alltaf á hægra auga, til að rugla síður saman augum. Öruggt og hreinlegt 

er að þekja það auga sem ekki er verið að prófa með pappírsplástri, 5cm breiðum. Látið börnin aldrei sjálf halda fyrir augað með hendinni, þau eru ótrúlega nösk að kíkja milli fingra. Ef viðkomandi notar gleraugu á að prófa sjónina með þeim. Ekki er leyfilegt að hafa augu pírð meðan sjónprófað er og verður sá sem prófar stöðugt að fylgjast með að það sé ekki gert. Prófið byggir á pörum bókstafa og situr barnið með spjald á borði fyrir framan sig eða á hnjánum, sem á eru bókstafirnir fjórir og bendir á þann staf sem þekkja á hverju sinni. Þetta er mjög gott próf og hafa börn yfirleitt gaman af því. Greind börn, sér í lagi stúlkur, geta klárað prófið alveg niður í 2 ½ árs aldur. Þar sem yngstu börnin verða fljótt leið á sjónprófinu ættu menn ekki að tefja tímann með því að láta barnið lesa gegnum alla töfluna, heldur reyna aðeins einn til tvo stafi í hverri línu uns fundin er sú lína sem viðkomandi rétt ræður við. Talið er að barn geti lesið línu ef það les rétt t.d. 5 stafi af 6 eða 6 stafi af 8. Algengt er að börn með sjónskekkju rugli saman vissum stöfum. 

Sjónskerpa er táknuð með tölustöfum sem skrifaðir eru sem almennt brot. Tökum sem dæmi barn sem les línu merkta 24 og mælt er í 6m fjarlægð. Sjónskerpan er þá: Hæ.: 6/24, sem táknar í raun að maður lesi í 6m fjarlægð línu sem maður með eðlilega sjón læsi í 24m fjarlægð. Á HVOT-töflunni stendur sjónskerpan yfirleitt við hverja línu. Áberandi er oft hve sjónfesta (fixation) er óstöðug þegar letiauga er mælt, eins og barnið sé allt á iði við mælinguna. 

Athugun á samsjón

Hægt er að kanna samsjón á tiltölulega einfaldan hátt, t.d. með Titmus þrívíddarprófi. Maður biður börnin að taka í vængina á flugunni og benda á 

dýrin sem koma upp úr bókinni. Ef samsjón er ekki til staðar geta þau ekki gert það. Þau hafa yfirleitt mjög gaman af að sjá í þrívídd og klára prófið auðveldlega um 3 ½ árs aldur ef allt er með felldu. Ef samsjón er ekki til staðar gefur það vísbendingar um að eitthvað sé að augum, svo sem skjálgur eða letiauga. Ein lúmskasta orsök fyrir letiauga er mismunandi sjónlag á augum. Þá er mynd fjarsýna augans úr fókus, þannig að óskýr mynd berst til sjónstöðva í heila, sem ná þá ekki fullum þroska. Augu haldast þó oft bein, þannig að ástandið getur farið framhjá öllum, nema skipulega sé leitað að sjóndepru eða vöntun samsjónar. Undirstrikar þetta enn og aftur gildi 3 ½ árs skoðunar á augum. 


Ekki er í öllum tilvikum auðvelt að sjá hvort augu eru réttstæð. Því ætti alltaf að gera svokallað þekjupróf, en með því er yfirleitt mun léttara að sjá litlar augnskekkjur. Prófið er þannig framkvæmt, að vasaljósi er beint að augum í ca. ½ m fjarlægð og barnið beðið um að horfa í ljósið. Prófandi lokar síðan til skiptis fyrir hægra og vinstra auga barnsins og athugar um leið hvort barnið þurfi að hreyfa til augun. Ef hreyfing sést er augnskekkja (strabismus) eða tilhneiging til augn-skekkju (latent strabismus) til staðar. Þau börn ber einnig að senda til augnlæknis til nánari skoðunar enda mikil hætta á að þau myndi letiauga.

Samkvæmt íslenskri könnun sem gerð var fyrir nokkrum árum þótti ástæða til að senda sjötta hvert barn (14,6%) úr “4 ára skoðun” til nánari athugunar hjá augnlækni. Það svarar til um 700 barna á ári hér á landi. Helmingur þeirra eða um 7,5% allra barnanna þarfnaðist einhverrar með-ferðar, oftast í formi gleraugna, plástursmeðferðar eða skurðaðgerðar.

Hvenær á að senda barn til augn-læknis?

Flestir eru þeirrar skoðunar að nauðsynlegt sé að senda barn til nánari athugunar hjá augnlækni þegar sjón mælast minni en 6/9 á öðru eða báðum augum. Nauðsynlegt er einnig að augnlæknir skoði öll rangeygð börn sem fyrst eftir að augnskekkju verður vart, bæði til að meðferð geti hafist sem fyrst og til að finna alvarlegar en sjaldgæfar orsakir skekkjunnar. Lang algengasta orsök sjónskerðingar á öðru auga er starfræn sjóndepra vegna rangeygðar. Mjög áríðandi er að leita ávallt til augnlæknis strax og rangeygðar verður vart, ekki síst hjá ungum börnum, því í flestum tilvikum má koma í veg fyrir hana með viðeigandi meðferð í tíma.

